
Құрметті қонақтар мен әріптестер! 

Қадірлі ата-аналар! 

Қымбатты студент жастар! 

 

Баршаңызды 1 қыркүйек – Білім күнімен шын жүректен құттықтаймын! 

Білім күні – жаңа оқу жылының басталуы ғана емес, жаңа мақсаттарға 

жол ашатын, ізденіс пен білімге бастайтын ерекше күн. Бүгін Қызылорда ашық 

университетіне жаңа үмітпен қадам басқан студенттерді көріп, білім ордасының 

келешегіне деген сеніміміз арта түсті.  

Университетімізде бакалавриаттың 25 білім беру бағдарламасы бойынша 

мамандар даярланады. Биыл білім ордамыздың тағы бір маңызды белесі – 

«Жасанды интеллект» және «Іскерлік әкімшілендіру» білім беру 

бағдарламаларының үш жыл мерзімге аккредиттеуден өтуі. Бұл – еңбек 

нарығының жаңа талаптарына сай мамандар даярлауға бағыт алғанымыздың 

нақты көрсеткіші. 

Біз университет қабырғасында білім алып жатқан студенттер үшін тек 

сапалы білім берумен шектелмеуіміз керек. Біздің міндетіміз – кәсіби білімі 

терең, сыни ойлайтын, жаңа технологияны меңгерген, өзіне де, еліне де 

жауапкершілікпен қарайтын азамат қалыптастыру. 

Мемлекет басшысы Қасым-Жомарт Кемелұлы Тоқаев: «Жаһандық бәсеке 

күшейген заманда алыстағыны алатын алғырлық, қиядағыны шалатын 

қырағылық керек», – деп атап өткен болатын. Меніңше, бұл сөз бүгінгі 

студентке қойылатын басты талапты дәл айқындайды. Қазіргі заманда біліммен 

қаруланған, ізденістен жалықпайтын, жаңалыққа бейім адам ғана өз орнын таба 

алады. Сондықтан университетіміздің мақсаты – студентті білім іздеу мен 

ойлануға үйрету, бастама көтеруге мүмкіндік беру. 

Соңғы жылдары университетімізде халықаралық ынтымақтастықты 

дамыту ісі ерекше қарқын алды. Шетелдің бірқатар жоғары оқу орындарымен 

меморандумдар мен келісімдер жасалып, академиялық және ғылыми 

байланыстарымыз кеңейіп келеді. Ғалымдарымыз ғылыми жобалар 

конкурстарына жүйелі қатысып, гранттық қаржыландыруға ие болып, өңірдің 

өзекті мәселелерін шешуге бағытталған зерттеулер жүргізуде. 

Университетіміздің білім сапасы мен институционалдық дамуы 

халықаралық деңгейде де мойындалып отыр. Қызылорда ашық университеті 

Қазақстанның Заманауи (Элиталық) Білім Ассоциациясы – KAZSEE арқылы 

халықаралық институционалдық және бағдарламалық аккредитациядан өткен.    

Білім сапасының негізі – білікті профессор-оқытушылар құрамы. 

Университетіміздің ғылыми-кадрлық әлеуетін 10 ғылым докторы, 53 ғылым 

кандидаты, 7 PhD және 40 ғылым магистрі құрайды. Ғалымдар мен профессор-

оқытушылар құрамы білім беру сапасын арттыруға, ғылыми-зерттеу 

жұмыстарын дамытуға және білім беру бағдарламаларын заман талабына сай 

жетілдіруге жүйелі түрде атсалысуда. 

Білім сапасы заманауи инфрақұрылыммен де тікелей байланысты. Осы 

бағытта университетіміздің материалдық-техникалық базасы нығайтылып 

келеді. Бүгін біз жаңа оқу ғимаратының есігін айқара ашып отырмыз. Жаңа 

ғимарат – студенттерге жасалған жаңа мүмкіндік, білім сапасына қойылған 

жаңа талап және университет дамуының жаңа кезеңі. 

Құрметті білім алушылар! Сіздер бүгін университет табалдырығын аттап, 

өз өмірлеріңіздегі маңызды кезеңді бастап отырсыздар. Алдарыңызда үлкен 

мүмкіндік бар. Сол мүмкіндікті пайдалану – өз қолдарыңызда. 

Білім жолындағы әр қадамыңыз нық болсын. Университет қабырғасында 

алған білімдеріңіз – өмірлік тәжірибеге, ал армандарыңыз – нақты жетістіктерге 

айналсын. 

Ұстаздарға – шығармашылық табыс пен толағай жетістік, ата-аналарға – 

перзенттерінің қуанышын көруді, ал студенттерге – биік мақсат пен табанды 

еңбек тілеймін. 

Қызылорда ашық университетінің жаңа оқу жылы жаңа жетістіктердің 

бастауы болсын! 

Баршаңызға сәттілік тілеймін! 

 

 Қылышбай Алдабергенұлы Бисенов, 

Қызылорда ашық университетінің ректоры  


